
DINOSAUROS PLUMATE TROVATE IN CHINA

China: Secundo articulos in Science del 26 de junio e Science News del 27 de junio de aqueste anno, paleontologos cercante a delinear le evolution del reptiles a in le aves ha finalmente discoperte lo que illes cercava, un dinosauro plumate.

Un tal creatura, secundo Science, provarea finalmente lo que multe scientistas jam crede, que le dinosauros non deveniva totalmente extincte mais disveloppava le volo e se evolveva a in lo que nos nomina le aves.

Solmente duo annos retro un dinosauro esseva discoperte con filamentos plumatoide super su dorso, mais multe recercatores non poteva accordar se si aquestos esseva realmente plumas.

Ora un equipa de paleontologos chinese, canadian, e american assere que illes ha discoperte le cosa real, dinosauros plumate in ric depositos fossile in China. In le jornales scientific Nature e National Georgraphic, illes describe duo species de therapodos (dinosauros carnivore) de grandor de un gallo de India, que clarmente possedeva plumas proque illos veniva con plumas fossile.

Un fossile esseva date le nomine scientific Protarcheopteryx robusta proque illo possedeva un anatomia plus primitive que le ave le plus primitive usque ora cognoscite, le Archaeopteryx, de 150.000.000 annos in le passato, trovate in lo que ora es Germania. Le altero, Caudipteryx zoui, de que esseva trovate duo specimenes, es plus proxime al aves.

Le fossiles trovate es clarmente therapodos e non aves proque manca a illos certe characteristicas skeletal de Archeopteryx e aves moderne. Le paleontologos crede que iste dinosauros plumate non poteva volar proque illes possedeva relativemente curte membros anterior., curte plumas, e un corpore duo vices le grandor de Archeopteryx. De plus, lor plumas possedeva un forma symmetric como aquello in le aves nonvolante de hodie. Nonobstante aqueste fossiles veniva con plumas definite.

Ben que certe paleontologos non es totalmente convincite—arguente que aqueste fossiles es de aves antique que ha perdite le poter de volar e ha evolvite a formas similar a dinosauros—le majoritate de paleontologos non se accorda a aquesto. Le fossiles es clarmente dinosauros e non aves nonvolante.

Le theoria es que si le plumas initialmente pareva super habitantes terrestre, illos serviva alcun altere function non connecte con le volo. Alcun scientistas opina que iste protoplumas evolveva initialmente pro insular le corpores de parve therapodos. Plus tarde iste animales forsan usava plumas plus grande pro attraher accopulantes.

(Per Stanley A. Mulaik, publicate in Panorama, julio-augusto 1998)

><

EXPLOSION SOLAR VA DISTURBAR SATELLITES

SUA: Un explosion in le atmosphera del Sol pote esser un signal de un serie de tempestates solar que poterea disturbar le communication in tote le mundo e impericular aviationes in altitudes grande.

Assi dice Alan Title, recercator gerente del Instituto Stanford Lockheed pro Recerca Scientific in Palo Alto, California. Ille expecta le tempestates e maculas solar a culminar in 2000, e isto pote causar explosiones si grande que satellites e cercatores electronic de personas es disturbate quando le consequentias del explosiones penetra le sphera magnetic del Terra. Similemente, aviones militar que vola in altitudes grande riscara alte nivellos de radiation.

Le 31 de maio, un forte explosion 88.000 km longe e 322 km large occurreva in le atmosphera del Sol. Illo se moveva con 3,2 milliones de km/hora.

Le 17 de novembre un tempestate de meteores “Leonid” potera disturbar le 500-600 satellites in orbita circum le Terrra. Le tempestate occurre cata novembre. Le particulas de arena del cometa se move plus velocemente que le balla de un calibre .22. Illos non pote penetrar le satellites ma pote crear quadros electronic que destrue equipamento electronic. In Japon, Corea, Okinawa, e Australia del Nord on potera vider le melio le 200-5.000 meteores per hora in le tempestate que durara cinque-sex dies.

(Per Thomas Breinstrup, publicate in Panorama, julio-augusto 1998)

GRANDE PONTE DE VIKINGS TROVATE

Danmark: Le ponte de vikings le plus ancian ha essite trovate in Nybro, octo kilometros al west de Varde in le peninsula danese Jutlandia. Illo se data de circa 800 annos. Inter le trovatas esseva anque un moneta arabe con un cavo, fabricate in Baghdad.

Le ponte es le construction le plus ancian trovate in Danmark. Usque hodie le ponte in Ravning, vicin a Vejle, ha tenite iste predicato, ma illo es alcun centos de annos plus juvene.

Le palos de querco se data de anno 791, secundo le Museo National danese. On ha excavate plus que 100 tal palos al ponte que es tres metros large e 50-60 metros longe. Le palos sta in le excavationes quasi como ante 1.200 annos, gratias al terra fungose que protege le ligno contra putrefaction.

Un moneta ab Baghdad del periodo 815-860 anque esseva trovate. Illo ha un cavo al centro e esseva usate como un joiel. Le archeologos—gaudiose—anque trovava un hacha ferree con un ben conservate manico de ligno.

Le ponte esseva trovate ante que on in le pentecoste placiava un tubo de gas natural ab le Mar del Nord. Le archeologos spera que le tubo de gas non cambiara le nivello del mar assi que le remanente palos putresce, nam un certe numero de palos remane al loco.

(Per Thomas Breinstrup, publicate in Panorama, julio-augusto, 1998)

><

PIRATAS ESSEVA SOCIAL

Grande Britannia: Piratas non esseva personas brutal qui voleva vider sanguine. No, illes esseva robatores con un conscientia social, forsan predecessores de un socialista democratia popular.

Isto monstra examines scientific de cosas ab un nave de piratas, “Whydah”, que in 1717 naufragava e in 1884 esseva trovate vicin al costa de Massachusetts. On ha anque analysate papiros in archivos american e anglese.

Le experto britannic de piratas, Daid Cordingly, ha scribite un libro super piratas como un gruppo de “expulsatos” con fixate regulas social e mesmo ethic de como conducer se. Su libro tracta del era auree de 1680 a 1725. Le naves de piratas esseva democraticamente organisate. Decisiones esseva prendite secundo votationes, mesmo le capitano sovente esseva eligite per le equipage. In ultra, le piratas esseva politicamente correcte. Il habeva nulle discrimination contra minoritates e nulle racismo. Il ha provas que un equipage con majoritate blanc eligeva un capitano nigre.

Un pirata qui perdeva un bracio o un gamba recipeva un compensation—como le pension pro invalides de hodie. E se le pirata moriva durante un battalia, su vidua o infantes recipeva un compensation.

(Per Thomas Breinstrup, publicate in Panorama, maio-junio, 1998)

><

ITALIA TROVA DINOSAURO BEN PRESERVATE

Italia: In Italia scientistas italian ha discoperite un dinosauro 24 centimetros longe que es si ben preservate que illo da nove informationes al paleontologos.

In le magazin scientific american Nature, on vide detalios del musculos e intestinos del dinosauro, un therapodo juvene appellate Scipionyx samniticus. Illo es in parentela distante del grandissime Tyranosaurus rex.
Le dinosauro italian moriva ante circa 113 milliones de annos post haber cadite a in un laco. Le basse contento de oxygeno in le aqua e le factor que illo esseva trovate in fango fin es le causa de su bon preservation.

Le dinosauros appareva ante circa 200 milliones de annos e esseva le maestros del Terra usque ante circa 65 milliones de annos.

(Per Thomas Breinstrup, publicate in Panorama, maio-junio 1998)

><

PYRAMIDE RECOPERITE PER ANCIAN BRICCAS

Egypto: Le pyramide le plus parve al plana de Giza, extra Cairo, debe esser re-inveloppate per briccas de rubie granite, como illos esseva in le antiquitate.

Le plano comprehende 2.000 briccas e es expectate durar dece annos. Le briccas ha essite trovate in tote le plana. Certes de illos pesa usque a 1,5 tonnas.

Le pyramide a esser re-inveloppate es illo de Mycerinos, rege inter 2490 e 2427 ante Christo. Illo esseva reaperite in martio post plure annos de restauration e es le plus parve del tres pyramides al plana, ubi anque le Sphinge se situa. Ja le anno passate archeologos e expertos comenciava mesurar e registrar le briccas trovate. Le granite esseva originalmente transportate in barcas per le Nilo ab Aswan—ubi se trova hodie le grande barrage—al plana de Giza.

On expecta que le re-copertura del pyramide costara circa cinque milliones dollars. Isto al mesme tempore protegera le construction pyramidal.

Solmente un tertio del fundo del pyramide esseva coperite per granite, e 70% del briccas cadeva de novo.

(Per Thomas Breinstrup, publicate in Panorama, maio-junio 1998)

><

POPULOS CAUCASOIDE IN AMERICA ANTIQUE?

SUA: Secundo le jornal Science, 10 april 1998, in le prime septimanas de april un helicoptero operante sub le direction del Corpore de Ingenieros del Armea in le Statos Unite discargava grande blocos de petra e gravilla preter le ripa del Riviera Columbia presso le village de Kennewick in le stato de Washington. Le objecto de iste operation esseva stoppar le erosion a un puncto preter le ripa del riviera, ubi on discoperiva circa duo annos antea un ancian skeleto de 9.300 annos ante le presente, cognoscite como “Le homine de Kenwick.” Lo que es significante es que iste skeleto ha alcun characteristicas caucasoide.

Totevia, anthropologos dice que iste operation va interrar le sito—ubi additional ossos esseva discoperite justo duo septimanas ante isto—in loco de proteger lo. Illes mesmo ha convincite le Congresso a passar un lege interdicente le operation. Mais proque le legislation non esseva finite ante que le Congresso vadeva in recesso, le lege non poteva stoppar le movimento del terra.

Isto es solmente le plus recente torno in un lucta acrimoniose super un trovata que, multe archeologos crede, poterea provider indicios importante super le population del America antique. Octo anthropologos prominente ha citate in judicio le Corpore de Ingenieros del Armea, que ha le jurisdiction del sito Kennewick, pro le permission a investigar le sito pro studiar le ossos del Homine de Kennewick. Mais le Corpore vole dar le skeleto al Tribo de Umatillas, un tribo de indianos de nordest de Oregon, pro reinterramento, sub le Acto de 1990 pro le Protection e Repatriation de Tumbas de Americanos Native (le indianos). Iste conflicto es un parte de un plus grande lucta super qui va controlar le prehistoria american, con le credos religiose de americanos native opponente le theorias ancora evolvente de scientistas super le prime americanos.

Le scientistas in iste caso dice que le parve quantitate del recerca que le anthropologos ha jam facite super le Homine de Kennewick e alcun pauc altere americanos antique suggere un diversitate surprendente intra le original americanos, que da indicationes de un historia complexe e largemente incognoscite. In lor opinion le question de qui esseva le prime americanos es ancora non constante. Illes vole compler un analyse del ADN del Homine de Kennewick, que le Corpore interrumpeva quando illes sasiva le skeleto.

Quando le ossos del Homine de Kennewick esseva discoperite initialmente, le bureau del policia appellava a un anthropologo forense independente pro examinar le skeleto. Basate super le forma del cranio, ille opinava que le skeleto esseva de un pionero caucasian del 19-me seculo. Mais quando le datos de radiocarbon indicava le skeleto a esser 9.300 annos in le passato, le Corpore sasiva le skeleto in preparation pro retornar lo al Umatillas pro interramento.

Skeleto dissimilar a indigenas

Le homine de Kennewick non es le sol skeleto que es dissimilar al indigenas contemporanee. Un altere skeleto cognoscite como le Homine de Caverna del Spirito, que es de circa 9.000 annos in le passato, non es similar al indigenas moderne. Le volta cranial es plus alte, e le facie es plus stricte. Intra populos vivente, le Homine de Caverna del Spirito es le plus similar al Ainu de Japon, le gruppo de populo que originalmente populava ille archipelago.

Ben que le analyse de ADN de skeletos antique sovente discoperite in le Statos Unite es similar al ADN de indigenas moderne, isto possibilemente non es le caso con skeletos como le Homine de Kennewick e le Homine de Caverna del Spirito. Secundo Science del 24 de april, 1998, al fin de april in Salt Lake City un anthropologo molecular del Universitate Emory in Atlanta, Georgia, SUA, Theodore Schurr, presentava resultatos de un studio de ADN de e indianos american, europeos, e asiaticos.

Le nove datos basate super un marca genetic nominate appropriatemente “Lineage X” suggereva que il ha un ligamine definite inter euroasianos e nordamericanos. Iste marca genetic es multo rar in le ADN de indianos american moderne. Nonobstante illo existe. Illo es anque incognoscite in le ADN de asiaticos. Mais illo ha essite discoperite in populationes eurasian, p. ex., inter alcun finneses, italianos, e certe israelitas. Il anque ha alcun indicationes que illo anque appare in turcos, alcun espanioles, e bulgaros.

Certe anthropologos qui studia le origines del population de America del Nord ante le arrivata del europeos dice que iste connexion inter certe indianos e populos de Eurasia pote explicar le casos problematic de certe skeletos de characteristicas caucasoide de un antique etate in America del Nord, como le Homine de Kennewick e le Homine de Caverno del Spirito. Possibilemente populos eurasian ha migrate a America del Nord in le antiquitate.

(Per Stanley Mulaik, publicate in Panorama, maio-junio, 1998)

><

SITO ASTRONOMIC LE PLUS ANCIAN TROVATE

Egypto: Un serie de grande petras trovate in Egypto es le monumento le plus ancian connectite con astronomia.

Scientistas ha confirmate que le circulo de petras e cinque lineas de megalithos stante e cadita in Nabta, al west del Nilo in le sud de Egypto, ha 6.500 annos. Isto es 1.000 annos plus ancian que Stonehenge al nord de Salisbury in le sud de Grande Britannia. Stonehenge esseva erigite ca. 1900-1650 a.Chr., usate per un culto del sol.

Le petras in Nabta contine quatro pares. Duo pares esseva alineate in direction nord-sud, durante que un altere es dirigite verso le horizonte del solstitio estive.

Le monumento esseva usate per nomades usque ante 4.800 annos. Illo es situate al ripa de un ancian laco que esseva plenate per aqua ante 11.000 annos, quando le monson estive african cambiava a nord. Ante 4.800 annos le monson de novo cambiava al sud.

(Per Thomas Breinstrup, publicate in Panorama, maio-junio, 1998)

><

LE TERRA COLLABE SUB MEXICO CITY

  Mexico: Pumpage vorace de aqua de fundo face le terra sub le capital mexican descender. Le ancian edificios se finde, tubos de cloaca e tunnels pro le traino subterranee rumpe, e le aqua potabile debe esser trovate alterubi.

In le initio de iste seculo le duo lacos circumferente Mexico City, quando illo originalmente esseva fundate in 1519, habeva disparite, e on comenciava fossar in le terra pro pumpar sempre plus de aqua pro le sempre crescente numero de habitantes; hodie 18 milliones habita in le capital mexican. Durante le prime decennios de iste seculo, le centro descendeva cinque centimetros per anno, ma plus tarde isto deveniva 47 cm per anno.

In 1910, le systema de drainage functionava ben. Un grande canal assecurava que le aqua quitava le urbe pro ir al Golfo Mexican. In 1950, le terra ha cadite tanto que le aqua residual debe esser pumpate in alto pro attinger le apertura del canal residual. In 1970, le canal residual non del toto functionava. Ora on establi un nove systema residual multo plus profunde sub Mexico City sin ulle inclination del canal. Le rete es de 198 km e ha costate quasi un milliardo dollars.

Multe edificios historic, ecclesias, e palatios antique ha essite destruite per le cadita del terreno. Pro isto, on cessava pumpar aqua ab le centro e lo transportava in vice ab le peripheria. Isto stoppava le cadita in le centro a 2,5 cm per anno, ma in certe suburbios le terra continua descender 45-70 cm per anno, scribe New York Times. 8% del aqua potabile essera pumpate 1.300 metros in alto al rivo Cutzamala, a 128 km west del urbe. Ma Mexico City ha un rete multo permeabile de distribution. Circa un tertio de cata litro de aqua pur, pumpate a in le systema, dispare. Isto darea assatis de aqua pro provisionar le urbes Guadalajara e Monterrey con in toto 2,7 milliones de habitantes.

(Per Thomas Breinstrup, publicate in Panorama, martio-april, 1998)

><

FAMOSE CAMPO

DE BATTALIA HISTORIC TROVATE

Germania:  Le battalia decisive inter tribos germanic e le invadente legiones roman in anno 9 post Christo habeva loco 20 kilometros al nord del citate Osnabrük. Archeologos german ha trovate le loco.

Le imperio Roman experientiava su defaite le plus seriose quando le germanos stoppava le legiones de Varus. Circa 15.000 soldatos roman moriva durante le battalia. Usque ora on non ha potite trovar le loco exacte ubi isto occurreva, ma archeologos german ha trovate tracias roman de carrossas presso le citate Bramsche al nord de Osnabrück. Le tracias esseva trovate in un strata antique de plure kilometros, establite per le germanos, ma le romanos lo usava pro lor invasion.

“Il sembla que le germanos les escava in un trappa inter un area de marisco e le monte Kalkrieser, 157 metros alte,” dice le archeologo Wolfgang Schlüter. Ille pensa que le action esseva planificate ben per le germanos, qui habeva construite un minor fortalessa in le vicinitate, e ab ci on attaccava le legiones roman al flancos.

Un legion roman esseva normalmente de 4.000-6.000 personas. On non reportava de superviventes. Quando le nova del massacro attingeva Roma, imperator Augusto diceva le parolas famose: “Quintulus Varus, retorna me mi legiones.” Un essayo per le ductor Germanicus de penetrar in Germania in anno 16 p. Chr. anque errava. Le romanos se concentrava de defender le linea al Rheno, establiente un catena de citates fortificate: Colonia, Bonna (Bonn) e Conflutentes (Koblenz).

Per Thomas Breinstrup, publicate in Panorama, martio-april, 1998).

><

RADAR REVELA SECRETO

DEL ANCIAN ANGKOR

Cambodia: Picturas prendite ab un radar del NASA ha revelate restos celate del ancian templos in Angkor Wat in Cambodia. Le methodo pote revolutionisar le maniera in le qual archeologos specta al developpamento del ancian citate.

Le radar AIRSAR esseva developpate per NASA. Illo detegeva un distribution de circular vallos prehistoric e templos non documentate al nordwest de Angkor. Angkor es un complexo enorme de 1.000 templos in le nord de Cambodia, construite per hindus e buddhistas. Illo coperi un area al grandor de Los Angeles, SUA. On expecta que illo in le era auree habeva un million habitantes. Le templos esseva construite ab le 8-ve al 13-tie seculo p. Chr. e esseva accompaniate per un massive systema hydrologic de reservoirs e canales. Hodie, le majoritate del civilisation de Angkor es celate per un dense boscage forestal e es inaccessibile a causa de mal vias, minas terrestre, e instabilitate politic.

Tres typos de imagines de radar esseva usate. Illos esseva prendite per le Jet Propulsion Laboratory de NASA ab un avion circulante supra le area.

“Le mappas de radar non solmente questiona conceptos traditional del evolution urban de Angkor ma revela evidentia de templos e civilisation precoce o absente o incorrecte in mappas topographic moderne e in reportos archeologic del initio del 20-esime seculo,” dice dr. Elizabeth Moore, chef del Departimento de Arte e Archeologia del Schola de Studios Oriental e African al Universitate de London.

Le parve vallo in le perimetro del famose templo esseva discoperite in le imagines de radar in decembre, 1997. Post isto recercatores iva a pede in le area e trovava restos de un edificio del 10-me seculo. Reportos archeologic ab 1904 e 1911 non mentiona le forma circular distincte del vallo. On trovava quatro a sex restos de templos, anque structuras pre-angkorean, que suggere que on occupava le sito circa 300 annos plus tosto. Isto cambia radicalmente le chronologias acceptate super Angkor.

Elizabeth Moore anque discoperiva un sito con un templo al grandor de un stadio de football. Anque isto non esseva in ulle mappa.

“Le nove detaliate mappas topographic ha monstrate nos multe cosas hydrologic e demonstrate como illos functiona in le rituales e via quotidian del populo khmer,” diceva Elizabeth Moore.

Angkor es situate al orlo del laco Tonle Sap. Le aqua del laco duplica in grandor durante le saison de pluvia. Per medio de mappas tridimensional on comprende melio le impacto human del ecosystema ab le ancian khmeres usque a hodie.

John Stubbs ab le Fundation pro Monumentos Mundial nomina le trovatas “extrememente promittente”.

NASA expecta usar un simile systema de radar in su missiones spatial in 1999. Isto pote presentar circa 80 pro cento del superficie del Terra in detalios non experientiate ancora.

(Per Thomas Breinstrup, publicate in Panorama, martio-april, 1998)

><

ANTIQUE PONTE

PROVA TECHNOLOGIA MEDIEVAL

SUA: Secundo un articulo in Science, (Scientia), le residuos de un grande ponte irlandese facite per ligno ha essite discoperte al fundo del rivo Shannon presso le village antique de Clonmacnoise. A 160 metros in longitude, illo es possibilemente le plus grande structura de ligno del comenciamento del medievo trovate usque ora in Europa. Su complexitate technic ha surprendite le archeologos. Le recercatores ora crede que le ponte, datate de 804 del era christian, esseva le labor de monachos del village vicin de Clonmacnoise.

Secundo le archeologo John Bradley del Universitate National de Maynooth, le discoperta de iste ponte fortia un revision de nostre conceptiones del Etate Medieval. Il habeva usque ora necun evidentia de grande pontes in Europa inter le era roman e circa 1100 post Christo. Mogens Schou Jørgensen es un experto super le grande pontes de ligno constructe per le vikings plure seculos plus tarde. Ille opina que pontes similar essera discoperte in Irlanda, como occurreva in Danmark post que le prime ponte de vikings esseva discoperte in 1932. Si isto es ver, illo significa que in le 9-ne seculo il habeva un rete de communicationes terrestre trans Irlanda.

Duo scafandreros, Donal Boland e Mattie Graham, qui se specialisa in le archeologia subaquatic, comenciava un studio del Rivo Shannon post incontrar un referentia interessante a un ponte in le Annales de Clonmacnoise, scripte in 1158. Illes se concentrava lor cerca in un region del rivo de circa 500 metros in largessa presso le ruinas de un antique monasterio.

In 1994 sub le direction archeologic de Fionbarr Moore del Servicio de Monumentos National de Irlanda, illes trovava lo que illes cercava: un antique palo de querco, projicente se del fundo del rivo. Usque al ultime autumno illes habeva trovate un toto de 130 pecias de ligno, toto arrangiate nettemente in pares 5 metros a parte, extendente se trans le plen largessa de 160 metros del rivo. Illes anque trovava nove piraguas (canoas de lignos extrenchate), de que obreros possibilemente habeva injectate le palos in le fundo del rivo, e le residuo de un systema elaborate de supportos cruciconnecte que supportava un via super le ponte.

Le linea de palos curreva directemente a in le ruinas de un castello normanne del 13-tie seculo, ducente les initialmente a creder que le ponte esseva anque un construction normanne. Mais iste theoria esseva excludite post que illes inviava exemplos del lignos de querco al Universitate del Regina a Belfast pro datar los per analyse del anellos arboree. Le lignos esseva tranchate in 804, 365 annos ante le arrivate del normannos de Francia.

Le archeologos alora refocalisava lor cerca al colonia monastic a Clonmacnoise. Le urbe de plure milles habitantes esseva situate preter un via del est al west trans Irlandia, cognoscite como le Eiscir Riada, o Via de Eskar, que transversava le Rivo Shannon a iste puncto. Secundo Aidan O’Sullivan, le Director del Archeologia de Clonmacnoise, le ponte esseva constructe pro attraher le commercio, e le direction del construction esseva probabilemente providite per le monachos.

Le discoperta del ponte a Clonmacnoise ha ducite le archeologos a questionar si le cognoscentia del technologia roman esseva realmente perdite post le cadita del Imperio de Roma, al minus in partes distante del Europa que esseva sparniate le chaos del Etate Medieval. Bradley crede que le irlandeses conservava le textos roman. Illes anque poteva haber conservate al minus le cognoscentia del construction de pontes del romanos. Assi le populo del Etate Medieval non esseva semper si ignorante como on ha credite.

(Per Stan Mulaik, publicate in Panorama, martio-april 1998)

><

TEATRO SHAKESPEARE APERI POST 355 ANNOS 

Grande Britannia: Globe Theatre, le theatro cuje co-possessor esseva William Shakespeare, reaperiva in maio post un pausa de 355 annos. Post studios minutiose, on ha potite reconstruer un copia exacte del theatro original, claudite per le parlamento al initio del guerra civil in 1642. Precio: 24 milliones libras.

“Henry V” habeva primière in le nove Globe Theatre, in le qual le publico sta in galerias aperte, del quales le pecia es commentate. De facto il es Globe Theatre III. Le prime theatro periva in un incendio in 1613.

Le actores seque anque le traditiones elizabethian e essera vestite in copias de costumes ab le 16-te seculo, fabricate post 17 menses de recercas.

Certe pecias essera representate sin pausas. Le publico pote comprar sucreria como in le tempore de Shakespeare. Illo pote critar commentarios, ager con le actores, etc.

Le theatro es situate al ripa sud del Thames inter Blackfriars Bridge e Southwark Bridge. Ante octo annos archeologos retrovava pecias del original Globe I e II, assi que on poteva reconstruer le fundamento del theatro. Excavationes de un altere theatro—The Rose, demolite in 1604—addeva informationes ulterior super le maniera in le qual le publico stava e le typo de palea usate pro le tecto. Le theatro ha un structura polygonal con 20 lateres. Un curiositate ulterior es que le actores in le tempore shakespearean probabilemente parlava plus rapidemente que hodie; illes assi usava duo horas pro un pecia que dura hodie tres horas.

(Per Thomas Breinstrup, publicate in Panorama, julio-augusto, 1997)

><

NOS NON VENI AB LE NEANDERTHALES

Grande Britannia: Le neanderthales non es nostre ancestres, demonstra nove tests genetic de DNA. Un equipa international de scientistas german, britannic, e american ha pro le prime vice extrahite DNA ab le ossos de un neanderthal e provate que ille esseva troppo distante geneticamente pro esser ancestre del humanos moderne.

Le osos usate per expertos ab le Universitate de München, le Museo de Historia Natural in London, e le Universitate Statal de Pennsylvania ha plus que 30.000 annos. Ma le ancestres del neanderthales abandonava le arbore del familia human ante 600.000 annos. Le equipa faceva quatro tests separate pro authenticar le trovatas e assecurar que DNA del ambiente non ha contaminate le tests.

Le DNA usate veni ab un skeleto de un neanderthal, le prime trovate, in le vallea german Neander in 1856 e que dava le nomine al racia. Le material DNA probabilemente ha supervivite solmente proque illo veniva del frigide nord; simile recercas in fossiles del Proxime Oriente non ha succedite trovar material de DNA. Comparationes con humanos moderne e chimpanzes demonstra que le neanderthal esseva al medio inter le duo.

(Per Thomas Breinstrup, publicate in Panorama, julio-augusto, 1997)

><

PONTE MAYAN,

LE PLUS LONGE DEL ANTIQUITATE

SUA: Secundo le revista Tech Topics, del Association de Ex-Alumnos de Georgia Tech (Georgia Tech Alumni Association), James O’Kon, un ex-alumno in le ingenieria civil del classe de 1961, discopereva in 1989 le plus grande ponte in le mundo del antiquitate in le jungla del peninsula de Yucatan in America Central. Visitante le sito del ancian regno del mayanos, ille approchava un antique citate in un canoa super le riviera Usumacinta. Le canoa passava presso un pila de roccas, e ille diceva a se “Illo es le pila de un ponte!”

Le citate antique esseva Yaxchilan (pronunciate yashilan),  un centro de ceremonias que floresceva inter 500 e 700 durante le periodo classic del mayanos. 

Archeologos ha studiate le sito del citate pro plus que 110 annos, mais le pila de roccas in le riviera ha essite ignorate, o explicate como un parte original del terra que ha essite circumferite per le riviera cambiante. O’Kon es un ingeniero forensic qui investiga structuras construite que ha fallite. Ille decideva usar iste mesme technicas pro probar que le pila de roccas es un pila de un ponte.

Ille compilava informationes in le campo al sito mayan e usava computatores pro integrar studios archeologic, photographias aeree, e mappos pro disveloppar un modello in tres dimensiones del sito, pro determinar le linea del centro del ponte, pro discoperir le sito del contrafortes del ponte al latere del riviera, e pro mesmo reconstruer le ponte hypotheticamente.

Iste ponte precolumbian habeva un longitude de 182 m, esseva un ponte suspension, facite de corda de cannabe, con duo pilas e tres arcadas. Jungente le centro ceremonial a Yxchilan con su dominio agricultural in lo que es hodie Guatemala, le ponte habeva un arcada in su centro de 61,5 metros, le plus longe arcada in le mundo usque un ponte construite in Europa in 1377.

Le citate mayan esseva situate strategicamente super le terra alte. Un curva in le riviera formate como le littera grec omega circumfere le citate a tres lateres e es le sol approche al citate interrumpite per alte montanias. Pluvias forte faceva le riviera virtualmente impassibile de junio a januario.

“Sex menses del anno il ha quasi 430-500 centimetros de pluvial”, diceva O’Kon, “e le riviera es 12 metros supra su ripas. Durante le periodo de inundation Yaxchilan deveniva un insula”.

“Un ponte esseva essential pro le habitantes del citate de dense population”, ille anque diceva, “pro facer possibile accesso a lor dominio, lor campos agricultural, e pro le commercio”.

Le pila de rocca—4 metros in altitude e 9 metros in diametro—esseva parte de un structura de masoneria. Photographias aeree obtenite in 1992 revelava le residuo de un secunde pila de appoio al latere opposite del riviera, que esseva quasi submergite.

Ambe pilas esseva construite con un interior de beton formate al sito e un exterior de petras de masoneria. Illes formava un circulo e plenava su interior con pilares facite de beton formate in sito, justo como illes faceva lor templos e pyramides.

Le identification del contraforte que duceva al entrata grande del citate esseva le evidentia conclusive necesse pro reconstruer le complete function ceremonial del ponte. Un platteforma situate in un placia central e situate super le linea de centro del ponte esseva un structura classic de un approchamento a un ponte, secundo O’Kon. Un scala ducente al altessa del platteforma coperite con hieroglyphicos anque esseva discoperite. Iste scala esseva le porta ceremonial al entrata al citate. Apparatos sculpite de petra anque esseva discoperite, e O’Kon crede que istos esseva le vias guidante pro le cordas de cannabe pro le cablo de suspension del ponte.

“Io poneva tote iste informationes in le computator,” diceva O’Kon. “Io digitisava le mappas e insereva tote le information. Toto esseva in alineamento, le pilares, le contrafortes, e le platteforma ceremonial.”

Le requerimentos de designo pro le ponte mayan ha un parallela in criterios del designo de pontes de iste seculo. Ille es irate que archeologos ha traditionalmente classificate le mayanos como un cultura del etate de petra proque il ha necun evidentia que illes faceva utensiles de metallo. Ille diceva que le plus proxime depositos de ferro es 2.500 km de Yucatan. In loco de ferro, le mayanos creava utensiles de un substantia plus durabile que ferro, jada.

O’Kon refere al cultura mayan como “technolythic”. Le mayanos esseva multo sophisticate e mathematica- e scientificatmente. Illes habeva le concepto de zero 700 annos ante le europeos, sin le influentia del arabes o chineses. “Le societate de Yaxchilan esseva altemente disveloppate”, ille addeva. “Illo esseva un citate fabulose, con templos de blanco scintillante super illos terrassate.”

(Per Stan Mulaik, publicate in Panorama, novembre-decembre 1997)

><

PI CON MILLIARDOS DE DECIMALES

Japon: Recercatores japonese de computatores ha battite le record mundial in calcular le decimales de pi—le ratio del circumferentia del circulo super su diametro. Le calculationes durava 29 e 37 horas.

Le expertos, gerite per Yasumasa Kanada ab le Centro de Computatores in Tokyo, calculava pi con 51,5395 milliardos de decimales. Le ancian record esseva 6,4 milliardos de decimales, e le scopo a venir es 100 milliardos de decimales.

Le computator usate es un Hitachi SR2201. Illo usava primo 29 horas. Pois on lo recalculava. Isto durava  37 horas. Le analyse del prime 50 milliardos decimales monstra que le cifra octo appare plus frequentemente que le alteres, in toto 5.000.117.637 vices. Tres appareva “solmente” 4.999.914.405 vices. Quotidianmente, on dice que pi equala 3,1416.

(Per Thomas Breinstrup, publicate in Panorama,  novembre-decembre, 1997)

><

NOSTRE VICINOS, LE NEANDERTHALES

Neandertales viveva simultaneemente con le ancestres del humanos moderne, qui les dominava pro 10.000 annos. E le neanderthales apprendeva le technicas del humanos. Isto revela un equipa de archeologos europee.

Fossiles excavate in Arcy-sur-Cure in Francia central indica que le neanderthales de iste region usava laminas in vice de silices e lanceas facite per ossos e cornos de cervo. Le excavation ha revelate utensiles de petra facite ante 35.000 annos. Evidentia indica que durante iste periodo le humanos moderne (cro-magnones) emigrava ex Africa e reimplaciava le neanderthales europee.

Le expertos crede que le neanderthales simplemente imitava le homines e forsan mesmo commerciava con illes. Le trovata de un osso ab le aure interior de un juvene neanderthal ha causate un debatto super le posibilitate que le neanderthales poteva parlar.

(Per Thomas Breinstrup, publicate in Panorama, julio-augusto, 1996)

><

MEDIO CONTRA SIDA IN SERO DE LACTE

Canada: Dr. Sylvain Baruchel del Hospital de Infantes in Montreal, Canada, annunciava al Conferentia Mundial de SIDA in Yokohama, Japon, in augusto que le proteinas contenite in le sero de lacte non solmente controla le virus HIV ma anque ameliora le systema immun del patiente.

In le annos 1980 recercatores habeva discoperite que le proteinas vivente in le sero de lacte pareva ralentar le progresso de SIDA e le virus HIV in animales. Ora le travalio de laboratorio in Canada e in Francia ha trovate un ration.

Le sero de lacte ha un substantia appellate le glutathion que obstacula le assalto de HIV super le corpore e per attaccar le cellula infectate e per blocar le essayos del virus a penetrar le cellulas san. Le clave nunc es como reinfortiar le provision natural del corpore de glutathion.

Le infantes al hospital montrealese jam infectate de SIDA recipeva le proteina de sero in le forma de un pulvere pro cinque menses. Durante iste tempore lor nivellos de glutathion se augmentava insimul de lor peso corporal: un signo del retraite del maladia. Le tests super adultos comenciara iste autumno. Illos comenciara equalmente a presso del partenarios del recercatores canadian in iste projecto al Instituto Pasteur in Francia.

Le tractamento secundo dr. Baruchel es secur, non-toxic, e il ha nulle effectos lateral: un altere prova del ancian consilio medical que le lacte es bon pro nos.

SIDA es un syndrome de immunodeficiencia acquerite, un maladia grave, sovente mortal.

(Per Richard W. Sorfleet, publicate in Panorama, septembre-octobre, 1994)

><

LE CANNIBALES DEL EXPEDITION PERDITE

Canada: Le expedition arctic de Sir John Franklin inter 1845 e 1847 se terminava in un disastro mysteriose. Le naves Erebus e Terror navigava in le Oceano Arctic cercante le Passage del Nord-West a Asia. In septembre 1846 le naves deveniva trappate in le glacie que esseva finalmente applattate. Secundo un jornal discoperite in 1857 in le alte Arctic Sir John periva in junio, 1847, presso le Insula de Rege William. Le superviventes essayava a retornar al sud ma dispareva.

Nove expeditiones in le ultime dece annos pro resolver le mysterio ha trovate le restos human in le location general describite per le jornal. Un examine de un corpore revelava un invenenamento de plumbo—un resultato del uso per le expedition del technologia le plus recente del die in le preservation de alimento in cassas de latta (capsulate per le soldatura de plumbo). Nunc antrhopologistas canadian ha discoperite un nove evidentia del fato del expedition—cannibalismo.

Le tracias del secaturas facite per cultellos es visibile super 93 de 400 fragmentos de osso. Le corpores ha essite dismembrate pro causar tal secaturas, observava Anne Keenleyside. Mesmo le ossos de digitos e le pedes habeva essite raspate in un acto de desperation final.

Le expedition de Sir John Franklin ha devenite un symbolo del effortios heroic e le grande follia in le historia del exploration de Canada Arctic. Le solution a iste mysterio is nunc plus terrificante que antea pensate.

(Per Richard W. Sorfleet, publicate in Panorama, septembre-octubre, 1994)

><

ANIMALES CURA HOMINES NEUROTIC

SUA: Le presentia de animales ha un effecto calmante pro homines con alicun difficultates vital, neuroses, e altere males psychic. Pro isto sempre plus de psychologos avisa a lor patientes comprar un animal.

Secundo le opinion de Hubert Montagner ab le Universitate Frenche-Compte, personas con problemas marital deberea emer un can. Infantes habente animales es minus aggressive e plus benevole que illes qui non ha animales. Feminas qui in lor infantia possedeva canes es plus independente e tolerante, e viros monstra plus de senso del proprie valor e plus de capacitate de identificar se con le proprie gruppo social.

In le salas de qualque hospitales statounitese il ha animales, le plus sovente canes. Multe patientes qui sojornava in le salas se refaceva plus rapidemente, dice le reportos.

Medicos e psychologos assere que cattos benissimo influentia al sanitate e psyche de lor possessores. Illes consilia que homines solitari, propense a depressiones e neuroses, ha un catto.

A un congresso de medicos in le capital statounitese Washington, prof. dr. L. K. Bustad assereva que contacto permanente con un catto causa un abassamento del pression arterial.

Un gruppo de expertos del servicio de sanitate in le Statos Unite de America opina que le compania de un catto es un medicamento contra stresses e assi obvia un colpo cardiac pro multe personas.

(Per Jerzy Dembicki, publicate in Panorama, septembre-octubre, 1994)

><

LE ARBORE MEDICINAL:

MIRACULO O MOBILE?

SUA: Ex ramettos de un arbore malaysian, recercatores in Washington, D.C., in 1991 isolava un substantia que bloccava le expansion del virus credite a causar le SIDA in humanos.

Biologos retornava in hasta a Malaysia pro plus de specimenes, ma quando illes arrivava al mesme palude, le arbore habeva disparite. Desde ille tempore nulle arbore produce le mesme composito.

Iste historia era revelate al initio de maio per un deputato del Stato de Massachusetts, Gerry Studds.

Le arbore pertineva al familia guttiferae. E de iste sol arbore scientistas habeva collegite approximativemente duo libras de ramettos, folios, e fructos pro usar los in alcun experimentos.

Al Centro de Recerca del Instituto National de Cancere in Maryland, le scientistas reduceva le material crude resemblante le succo a un composito appellate calanolide A e lo probava contra HIV-1, le virus le plus commun cognoscite in casos de SIDA. Cellulas human placiate normalmente in un receptaculo de tests normalmente serea occidite per le virus in qualque dies.

Le resultatos era publicate le anno passate in le Jornal del Chimia Medicinal. In le documento presentate le 6 de maio iste anno le autores diceva que quando lor equipa retornava a Malaysia in 1991 pro plus de specimenes, illes trovava que le arbore habeva essite abattite un pauco de tempore post lor partita in 1987.

><

SHAKESPEARE: UN POSSIBLE CO-AUTOR

SUA: Un anonyme pecia theatral con le titulo “The Second Maiden’s Tragedy” pote esser un pecia perdite de William Shakespeare.

Le documento rar esseva trovate in le New York Public Library per Charles Hamilton, 79 annos e experto de manuscriptos. Ille discoperiva in 1983 que le si-nominate diarios de Adolf Hitler esseva un fraude. E ille concludeva post studios de signaturas que Shakespeare scribeva su proprie testamento de circa 2-1/2 paginas. Iste testamento esseva comparate con le manuscripto al pecia theatral ab 1616, e secundo Hamilton cata littera es identic in su forma.

Altere recercatores non es de accordo con Hamilton. David Scott Kastan, professor de anglese e litteratura comparative al Universitate Columbia, dice al agentia de pressa Associated Press que ille non crede le theoria, ma que “il esserea idiotic refusar lo immediatemente”.

Le pecia tracta de un rege tyrannic que es refusate per un belle femina. Quando ille invia su soldatos pro raper la, illa committe suicidio. Le rege apporta su corpore a su habitation, e le spectro del puera cerca adjuta presso le ver amante de illa, qui age como interprenditor de funerales e coperi le corpore de illa con toxico. Le rege mal basia le corpore e mori. Le ver amante del puera, qui mesme es un rege expulsate, retorna al throno.

><

AMERICANOS POVRE CRESCE IN NUMERO

SUA: Le numero de americanos povre saltava a 36,9 milliones le anno passate. Isto es plus multo que a ulle tempore desde que John F. Kennedy esseva presidente.

Le Census Bureau reportava que 1,2 milliones de americanos esseva addite al numero de povres le anno passate. Le rationes es disoccupation e recession general. Al mesme tempore le numero de americanos sin assecurantia de sanitate cresceva duo milliones le anno passate a 37,4 milliones—o 14,7% del population statounitese.

Americanos povre contava 14,5% del population in 1992, le plus alte cifra desde 15,2% in 1983. Un povre es un persona cuje ganio es le limite national de povresse. Pro un familia de quatro in 1992 le limite esseva $14.335, pro singules $7.143.

Le disoccupation esseva nationalmente 7,4% in 1992. Le ultime vice que il habeva tante gente povre esseva in 1962, quando 38,6 milliones de americanos esseva sub le limite de povressa. E alora le population esseva minor que hodie.

><

1857, LE MATRE DEL TREMORES DE TERRA?

SUA: Un studio recente, publicate in le periodico Science, reportava que le potente tremor de terra californian de 1857 exerceva tante tension subterranee que mesmo post 130 annos illo continua a causar altere forte tremores.

“Il es parve observationes como isto que pote producer nove intuitiones concernente como tremores de terra occurre,” dice le autor del articulo, le seismologo Chris Sanders del Universitate del Stato de Arizona. “Il ha ancora multo a esser apprendite re fallias.”

Le conclusiones de Sanders era publicate solo duo dies ante que duo tremores rolava trans California. Le prime, mesurante 6 super le scala Richter, colpava un parte remote del deserto California-Nevada. Le secunde, mesurante 3,5, colpava un section montaniose al nord de Los Angeles.

Le nove studio suggere que le tremor de terra a Forte Tejon in 1857 super le fallia San Andreas, estimate a 8,3, causava un pulso de tension subterranee que moveva al rapiditate de un millia/anno, como un parve unda movente lentemente trans un stagno.

Le fallia San Andreas coperi approximativemente 650 millias in California; e le fallia San Jacinto, que se separa del fallia San Andreas pressso de San Bernardino, va al sudest verso Mexico.

Quando le pression arrivava a sectiones del San Jacinto, illo causava al minus septe tremores inter 5,9 e 6,8 de 1899 al seismo recente a Superstition Hills in 1987 al est de San Diego.

“Cata seismo occurreva progressivemente plus al sudest. Si le scientistas habeva potite traciar tal pulsos, illes haberea potite predicer le tremors”, dice Sanders. Ille adde que in omne probabilitate il haberea habite tremores illac, ma illos non haberea occurrite in un tal maniera progressive.

Si le patrono continua, un tremor de terra mesurante 6,5 poterea occurrer in 20 a 30 annos, quando le lente pulso arrivara al fallia Imperial al sud del fallia San Jacinto in le Valle Imperial al est de San Diego.

“Il es surprendente, certo, ma anque rationabile,” dice le seismologo Hiro Kanamori. “Il es certemente possibile que le seismicitate actual in California del sud reflecte ancora le effectos de 1857.”

(Per Richard W. Sorfleet, publicate in Panorama, novembre-decembre, 1993)

><

PLUS GRANDE CAVO IN LE SPHERA DE OZONO

Antarctica: Pro le tertie anno consecutive scientistas ha mesurate profunde cavos in le sphera de ozono supra Antarctica.

Le mesuramentos monstra que 50-60% de illo dispare durante le primavera del hemispherio meridional ab septembre usque a novembre. In le altitude critic inter 12 e 20 km supra le terra quasi tote ozono es via a iste saison.

Ante que le cava esseva discoperite in 1985, le sphera de ozono habeva un densitate de circa 30 cm. Le mesuramentos recente monstrava solmente tres millimetros.

Le scientia pensa que le causa del cavo es un quantitate elevate de chloro in le atmosphera que se origina del gases CFC usate in refrigeratores, articulos industrial de nettage, e in bottas de aerosol.

(Per Thomas Breinstrup, publicate in Panorama, martio-april, 1992)

><

LE VITAS DEL CATTOS

SUA: 90% del cattos tractate in le citate de New York pro “syndrome de grattacelo” (i.e., pro haber cadite desde plure etages de altura) ha supervivite. Secundo le revista Journal of the American Veterinary Association, veterinarios newyorkese  ha autorisate le exito ab le hospital pro un “acrobata” felin 48 horas post que illo habeva suffrite un cadita de quasi 150 metros (circa 32 etages) que ha resultate a pena in lesiones minor.

A que se debe un tal prodessa? Le expertos in iste campo cita le habilitate del catto de relaxar su musculos de tal modo que su gambas se extende horizontalmente. Assi al maniera de paracadita, le animal descende con le corpore applattate al maximo, lo que functiona como un freno e mitiga le effortios del impacto. Un reflexo gyroscopic adjuta le animal a cader super su quatro patas.

(Per Dennis Lane-Martinez, publicate in Panorama, martio-april, 1992)

><

LOCA TU INVITATOS

Japon: Ultra effectuar servicios de nettage domestic e de livration a domicilio, un compania japonese provide, pro certe precio, invitatos sur commanda.

The Wall Street Journal ha reportate que iste invitatos locabile son disponibile como substitutos pro tote occasion desde nuptias usque funerales. In le nuptias illes pote facer le rolo del companion de infantia del sposo o del sposa, de un empleato del compania pro le qual illes labora, de un parente venite ab lontan, o mesmo del patre o del matre de uno del contrahentes. On allega que le major ordine commercial que le compania ha recipite usque ora concerneva un matrimonio pro le qual le compania ha fornite 60 del 80 invitatos del sposa.

Le servicio costa ab 15.000 a 25.000 yens per persona (o ab 110 a 180 dollars)

(Pro Dennis Lane-Martinez, publicate in Panorama, martio-april, 1992)

><

SIN TATUAGE E DOLOR

SUA: Le technologia pro eliminar le tatuages de un modo satisfactori ha eludite le recuratores durante multe seculos. In le tentativa de remover un tatuage embarrassante, alcunos ha probate a abrader con papiro de sablo, a congelar, a comburer, o mesmo a fricar sal in le tatuage pro excoriar le pelle.

Ora le New York Times reporta super un nove tractamento a radios laser que pote facer disparer tatuages sin lassar alcun cicatrice. Le tractamento utilisa impulsos de luce laser que dura 40 milliardesimos de secunda a un potentia de 100 milliones de watts. In le majoritate de casos, le procedimento se executa sin anesthesia local.

(Per Dennis Lane-Martinez, publicate in Panorama, martio-april, 1992)

><

SEISMO DEMOLIVA MUROS DE JERICHO

Israel: Le collapso del muros de Jericho e le cruciata del israelitas del rivo Jordan esseva causate per un tremor de terra, dice Amos Nur, gerente del facultate geophysic del Universitate Stanford in California, SUA.

Un tremor de terra pote anque haber destruite le citates Sodoma e Gomorra, ubi le grande nubes de fumo, vidite per Abraham, in vice esseva nubes de pulvere causate per le tremor de terra. Le recerca a Amos Nur monstra que le areas Galilea, Judea, e Samaria experientiava grande tremores durante al minus 10.000 annos, causate per movimentos del platta arabe a est e le platta african-sinai a west, accompaniate per large massas de fango, que poteva stoppar le rivo Jordan e lassar gente cruciar lo.

Professor Nur pensa que le libro de Josue describe justo un tal evento circa anno 1000 ante Christo. On ha constate que il habeva septe avalanches de fango ante Christo proxime al citate. Illos poteva haber stoppate le rivo Jordan usque a duo dies, dice le scientista. Anque al minus 30 tremores de terra ha evenite in le parte de Jerico presso le Mar Morte. Le historico judee Josephus describe un tremor de terra in Judea, que demoliva le citate Qumran in anno 31 a. Chr. e assassinava 10.000 personas. In Qumran esseva trovate le Rolos del Mar Morte.

(Per Thomas Breinstrup, publicate in Panorama, julio-augusto, 1992)

><

VOLE SALVAR LE ANCIAN EGYPTO

Egypto: Dozenas del monumentos historic ancian in Egypto necessita tractamento urgente, archeologos adverti.

Le sphinge de 4.600 annos ha prime prioritate, proque le petra se demoli. In februario un petra de 300 kg cadeva ab le spatula derecte del grande figura. Le monumento appareva in un vision de Tuthmosis IV e le promitteva le corona del pharaon si ille lo disterrava ab le arena, ma ora on desira que le arena protective sia de novo illac.

Post le cadita del petra archeologos voca pro un campania international pro salvar le ancian monumentos egyptie. Egypto mesme non possede le moneta necessari. Le pyramide Cheops habeva essite pro le prime vice de un centennio claudite pro le publico, permittente que laboratores remove sal ab le parietes e installa un nove systema de electricitate e securitate. Quando iste es finite, on va continuar con le Sphinge. Le projecto costara $1,75 mill.

Finalmente, on construe un sepe circum le area Giza, assi que il non plus esserea possibile conducer in auto usque le monumentos. Le traffico se ha altiate remarcabilemente durante le passate annos.

(Per Thomas Breinstrup, publicate in Panorama, julio-augusto, 1992.)

><

CROCODILOS MANGIA CORPORES

India: In le Gange, riviera reverite per le hindus como sancte, se bania annualmente milliones de habitantes de India. Nonobstante, in annos recente illo ha devenite alsi un deposito de cadaveres. Parentes troppo povre pro pagar le alte precio de un cremation utilisa le Gange como medio de disfacer se de lor car defunctos, polluente assi le aquas sacrate. Pro detener le marca de corpores in discomposition le governamento de India plana introducer crocodilos in le Gange como mesura efficace de remover le cadaveres.

(Per Dennis Lane-Martinez publicate in Panorama, julio-augusto, 1992)

><

MAQUINA COMPONE COMO MOZART

Svedia: Computatores pote componer in un stilo de Wolfgang Amadeus Mozart, quasi intoccate del mano e anima human. Le recercator musical, Ulf Larnestamm ha analysate 18 sonatas pro piano del grande maestro e ha registrate sur dischettos le regulas basic de lor composition..

Larnestamm presenta su “ars combinatoria” (composition mechanic) pro devenir doctor de musica al Universitate Uppsala. Per datos, tabellas con mesuras preste, e un systema de regulas, qualcunque persona pote scriber nove musica in le stilo de Mozart.

Mozart totevia sapeva rumper le regulas—esto esseva su genialitate. Larnestamm anque dice que su respecto pro Mozart augmentava post su studios del detalios de su musica.

Le textos original de Mozart totevia ha menaciate su reputation. In le bibliotheca del Universitate Harvard on ha trovate tres incognite textos per Mozart, manuscribite in un edition de su obras.

Al composition K 231 Mozart scribeva le texto (in traduction modeste): “Lecca me in le culo, rapide, rapide.” Le vidua de Mozart, Constanze, censurava le parolas, assi que editiones plus tarde veniva “Que nos sia allegre!”

Al K 233 Mozart scribeva: “Lecca mi culo bellemente, vermente munde, lecca lo; es un desiro oleose, es solmente ben lubricate.” Constanze lo cambiava in “Nihil me refresca plus que vino.”

Le presidente del Regal Association Musical in London, Stanley Sadie, lo commentava per titular le discopertas “displacente e vulgar.”

(Per Thomas Breinstrup, publicate in Panorama, julio-augusto, 1991)

><

LE ARBUSTO DE SECURITATE:

SUA: In le Statos Unite certe organisationes caute pro le securitate—tales como le CIA, le armea, le NASA—ha recurrite a un vetule idea pro proteger lor terrenos: le arbusto.

Communmente utilisate cento annos retro pro includer le bestial, le arbusto in question pote semblar inoffensive de longe, ma su folios dissimula multe armas insuspectate, spinas de 12 centimetros de longor (4 pollices imperial) affilate como rasorios. Ultra isto, secundo le revista Discover, quando illo es totalmente developpate, iste haga hostil es tam spisse que illo pote obligar que un vehiculo tote-terreno (o “jeep”) face un halto complete. Su precio es derisori comparate a illo de un barriera de filo, ma illo dura tres vices plus longe.

Iste menaciator sepiforme se appela “poncirus trivoliatus” ben que illo ha recipite le supernomine “PT”, initales in anglese de pain e terror (dolor e terror)

(Per Dennis Lane-Martinez, publicate in Panorama, julio-augusto, 1991)

><

DODECAPHONIA: UN DOCTRINA MUSICAL

In le historia del linguas artificial duo nomines transluce: Johann Martin Schleyer (Volapük) e Ludvig Lazarus Zamenhof (Esperanto). Non equalmente note es le duo constructores de “linguas artificial” del musica, Arnold Schönberg (1874-1951) e Josef Matthias Hauer (1883-1959), cuje systema ha essite quasi completemente oblidate.

Durante le seculo dece-none, le principios fundamental del musica (accordos de tres tonos—major e minor) finalmente habeva essite disintegrate. Ductores del vanguardistas a iste tempore esseva Franz List (1811-1886) e Richard Wagner (1813-1883)—ambes plus severmente criticate per multe esthetistas musical contemporanee. Inter illes qui abandonava le “territorio classic”, cercante nove sentieros, nos debe nominar de plus duo: le bizarre Erik Satie (1866-1925) e Claude Deubssy, le “impressionista” (1826-1918).

Al initio del tertie decennio Schönberg e Hauer, independente le un del altere, cognosceva que on non poteva vader plus avante, empleante systemas compositional musical fin alora existente. Ambes inventava nove methodos pro crear musica. On parla super “systema dodecaphonal” e “musica dodecaphonal”, sed on debe distinguer minutiosemente inter le systemas de Schönberg e illo de Hauer.

Schönberg fundava su systema sur sequentias de dece-duo tonos. In un sequentia, omne tono es permittite apparer un vice solmente. Le sequentia pote esser transportate a dece-duo altitudes dissimile: illo pote esser speculate tanto horizontalmente como verticalmente. Alterationes ultra isto non es licite.

Hauer al contrario laborava con 44 si-nominate “tropos.” Un “tropo” es un gruppo consistente de sex tonos (omnes inequal) plus le gruppo del sex tonos remanente ex le gamma chromatic. In un gruppo de sex tonos on es permittite alterar le ordine secundo gusto (absolutemente prohibite in le doctrina de Schönberg).

Un parte del successores de Schönberg, Hanns Jelinek e Herbert Eimert, inter alteres, ha dedicate interesse grande in le aspectos mathematic del systemas. Eimert, per exemplo, publicava in 1964 un lista notante omne le 1928 si-nominate “sequentias de omne intervallos” (Allintervallreihen), le qual ille habeva producite per medio de un machina mathematic. (Le problema del “sequentias de omne intervallos” habeva usque alora insistemente defiate omne effortios con stilo e papiro!)

Alicun curiositates ulterior debe esser mentionate (omnes discoperite per medio de machinas mathematic—e in certe casos etiam per mano!): On pote, ex deceduo tonos, compilar 4.096 harmonias. Iste harmonias totevia pote esser fusionate a 352 categorias. Post fusionar ulterior, on pote distinguer 201 classes, omnes totalmente disparate.

Le 44 “tropos” de Hauer pote del mesme maniera esser fusionate a 11 classes; illos anque es disjungite.

Hodie on trova in toto solmente singule componistas qui emplea le technica dodecaphonal. Il es, certo, possibile de crear musica extrememente belle per medio de dodecaphonia—le violinconcerto de Alben Berg es un exemplo evidente—sed le majoritate del componistas considera le carga mathematic troppo pesante, le systema troppo immaneabile, e dunque lo ha abandonate, ben que Schönberg credeva que ille habeva create un systema pro le cento annos veniente. Su musica tamen es al minus sovente ludite, e forsan le etate del computatores pote apportar un renascentia pro su ideas musical.

On debe emphasar que il es toto impossibile, mesmo pro un auditor accostumate, estimar si un pecia musical es create dodecaphonicamente o per ulle altere methodo. Musica de dece-duo tonos non sona de modo fixe. On debe mentionar que le dodecaphonia non es equal a “atonalismo.” Atonalismo es un phrase del jorno sin realitate in le theoria musical.

(Per Rune Thorsell, publicate in Panorama, januario-februario, 1991)

><

LE USO DE METHODOS NATURAL

CONTRA LE POLLUTION
Pro diminuer le risco al ambiente que presenta le emissiones toxic industrial, le scientistas utilisa le natura mesme pro solver le problema. In le revista scientific Nature, scientistas describe le discoperta de un racia bacterial que floresce in toluene, un substantia chimic usate in solutiones multo dilute pro occider bacterios in laboratorios.

Professor Goldfine explica que il ha un ample potential pro le production de racias capace de degradar le solvente, del qual se produce billiones de litros cata anno in omne partes del mundo.

Bacterios que floresce in substantias chimic organic toxic e los converte in gases innocue es jam exploitate in un nove technica originate in Nederland. Le bacterios se servi del materiales toxic e cancerogene in le gases residual per oxydar los. Le processo differe del digestion, que occurre in conditiones anaerobic.

Le idea del recercatores ha tanto succedite que le processo es usate a scala industrial per le firma Clairtech de Utrecht. Professor Ottengraf dice: “Illo es un nove technica, secur e de basse costo, que non transfere le problema de residuos a un altere parte del ambiente, como face multe altere tractamentos de residuos. On ha installate lo in raffinerias, in industrias de aromatisation e de chocolate in Grande Britannia, in Hollanda, e in Germania del west.

In le residuos cloacal que se utilisa pro le processo il ha un mixtura de centos de species differente de bacterios, del quales cata uno se nutri de varie substantias chimic. Al exception de materiales artificial specialmente disagradabile o insolite, il habera un sol typo de bacterio pro tractar un numero grandissime de polluentes tan differente como dichloromethano e toluene.

Le processo de seliger le optime bacterio pro un utilisation particular es simple. Le recercatores introduce, in le camino que discarga le polluente, un filtro que es inoculate con le residuo. Sin altere nutrimento, le bacterios que pote nutrir se per le polluentes floresce durante que le alteres mori. Circa le particulos, a diametro de tres millimetros, cresce in le filtros un revestimento tenue de bacterios capace de degradar le substantias chimic polluente.

Le filtros bacterial es tanto efficace que un sol passage del aere pollute trans le filtro inoculate suffice pro purificar lo per converter le polluentes in gases innocue como anhydrido carbonic e aqua. Le equipa ha trovate que bacterios appropriate pote tractar chlorohydrocarburos a costo reducite de circa 40 vices comparate con combustion in un incinerator.

Proque bacterios con preferentias nutritional tanto inexpectate pote exister in le natura? Il pare que le microorganismos es multo dynamic e capace a adaptar se pro arrangiar se ben con nove ambientes.

On pote exploitar iste flexibilitate in un methodo de adaptar le bacterios a nove nutrimentos. Il se age de cambiar gradualmente lor nutrimento de sorta que illo contine plus del polluente visate, assi fortiante le bacterio de mutar a formas melio capace de oxydar lo.

Totevia, mesmo bacterios refusa tractar certe polluentes, specialmente dioxinas, DDT, e grande moleculas que contine chloro. Fortunatemente, il ha pauchissime compositos de iste categoria.

Un facto affascinante es que le bacterios se comporta differentemente in colonias. Utilisante un electrodo microscopic, on ha potite investigar activitate in le “biostrato” que se forma in le filtro. Se trova que le activitate de bacterios in le strato tenue—solmente le decime parte de un millimetro—non es sempre uniforme.

Le major parte del polluentes es discomponite in stratos multo plus tenue de bacterios, durante que altere regiones es o morte o monstra pauc activitate, un discoperta multo importante pro illes qui vole modellar le uso de bacterios pro purificar discargas e meliorar le rendimento de istos.

On usava le microelectrodo anque pro investigar como communitates de microorganismos se organisa como microscopic fabricas chimic, con un strato de un sol bacterio, que discompone le poluente in un forma que pote esser tractate per un colonia adjacente consistente de un altere bacterio. Prof. Ottengraf diceva: “Nos non sape como le organismos functiona assi, ma nos es grate al Creator que permitte que on los face.”

(Per Roger Highfield, publlicate originalmente in le Daily Telegraph, traducite a in interlingua per Broan C. Sexton, e publicate in Panorama, julio-augusto, 1989)

><

PAPILIONES ERADICA COCAINA

Un certe papilion pote devenir le nove medio pro eradicar le cocaina.

Le malumbria—o, in latino, eloria noyesi—pare como altere papiliones, ma illo ha un immense appetito al folios del planta coca, le materia rude pro cocaina. Le agentes del Policia Narcotic del Statos Unite e certe fortias sudamerican de policia ora crede que on pote vider le fin del exporto illegal de narcoticos ab America del Sud. In 1987 plure hectares de plantas coca habeva essite destruite in Peru; e Bolivia e Columbia ha habite simile problemas. Ambe paises in un certe grado es dependente del production e exporto illegal de coca.

Le malumbia es special. Illo solmente vive 30-35 dies ma produce 50-150 ovos cata mense. Le larvas solmente vive de folios coca durante su prime 10-11 dies. Illos assi deveni dependente del narcotico e debe continuar mangiar mesmo si illos al fin mori per illo. Le folios contine proteinas, calorias, phosphoro, vitaminas A e C, calcium e acido de nicotina.

Le policia pensa assi haber trovate un toto nove methodo pro eradicar le commercio con cocaina, e scientistas investiga como on pote diriger le reproduction del malumbia e su structura genetic, a fin que illo non va destruer omne plantas coca. Expertos columbian assume, secundo le jornal columbian El Tiempo, que il ha al momento 60.000 colonias de malumbias in le Sierra de la Macerena. San Vicente del Caguan, Vista Hermosa, e le region de Putumayo.

(Per Thomas Breinstrup, publicate in Panorama, julio-augusto, 1989)

><

POPULATIONES DE AFRICA VA EXPLODER

In solmente 35 annos le population del stato african Nigeria essera triduplicate, e anque in Asia on time que le populationes va exploder.

Isto monstra un reporto recentemente publicate ab le Nationes Unite. In anno 2025 Nigeria habera 301,3 mill. Habitantes contra 95,1 mill. In 1985. Al comparation le Statos Unite de America in 2015 habera solmente 300,7 mill. China se mantene como le stato le plus populate con 1,49 milliardo de habitantes. India habera 1,44 milliardo; e le Union Sovietic, 351,4 milliones. Post Nigeria e le SUA in 2025 seque Pakistan con 267 mill., Indonesia con 257,7 mill., Brasil con 245,8 mill., Bangladesh con 234,9 mill., e Mexico con 150 mill.

Al momento Germania West, Italia, Grande Britannia, Francia, e Espania es inter le 25 paises con le plus grande numero de habitantes. In 36 annos Francia essera le sol nation west-europee inter le 25 tales con 60,4 mill.

Durante que le population del integre mundo al momento es 5,1 milliardos, illo va attinger sex milliardos in 1998, e in 2025 le cifra essera 8,46 milliardos. 87 milliones de personas se adjunge cata anno. Ab le medietate del 1970s usque ora le population total del mundo ha crescite con 1,7%.

Iste disveloppamento naturalmente causa timor. Le populationes in Asia e America Latin cresce plus moderatemente que illo de Africa, durante que plure paises europee senti un crescimento quasi stationari. Le femina media del mundo ha 3,4 infantes, ma le cifra pro Africa es 6,2; e pro Asia/America Latin, 3,5. Per exemplo Kenya e Rwanda monstra que cata femina ha octo infantes contra le 1,7 e 1,8 de un femina europee e nordamerican. Ma al mesme tempore le etate medie de viver se prolonga. Assi on in media vive 52 annos in Africa e 60 annos in paises developpamental, un crescimento de 7% in le regiones developpamental. Le majoritate del paises industrial monstra un cifra de 15 procento in media, dice le reporto.

China ante alcun annos introduceva un lege limitante cata familia in areas urban a un sol infante. E mesmo si iste politica non es sempre sequite, le crescimento del population ha cadite.

(Per Thomas Breinstrup, publicate in Panorama, januario-februario, 1989)

